
766 hitz
Parisko Pere-Lachaise munduko hilerririk ezagunena da, hainbat pertsona famaturen azken aterpea delako. Jim Morrisonen eta Oscar Wilderen hilobiak dira bisitatuenak.

Hilobian ere ospea agerian

Idoia Etxeberria 

Kanposantuak hildakoen herriak dira: hilerriak. Baina bizidunek ere bisitatzen dituzte. Gero eta gehiago, gainera. Parisko Pere-Lachaise da munduan turista gehien erakartzen dituena. Pertsona famatuen hilobiengatik joaten dira batez ere. Hantxe lurperatuta daudelako, beste askoren artean, Jim Morrison musikaria eta Oscar Wilde idazlea. Monumentu ederrak eta istorio interesgarriak daude harrizko galtzaden eta horma grisen artean. 

Pere-Lachaise hilerriak 44 hektarea ditu; muino batean dago, gaztainondoz inguratuta, eta ikuspegia ederra da bertatik. Milioi bat hildakoren atsedenlekua da, parkea paristarrentzat eta museoa turistentzat. Frantziako hiriburuko laugarren toki bisitatuena da, Eiffel dorrearen, Notre Dame elizaren eta Pompidou zentroaren ondotik. 

Azken hamarkadetan, The Doors taldeko abeslariaren hilobia da arrakasta handiena duena. Jarraitzaileen suhartasuna dela eta, kameraz zainduta dago; izan ere, lau aldiz lapurtu dute haren oroimenez jarritako plaka. Loreak, argazkiak, abestien letrak eta maitasun gutunak uzten dituzte, baita drogak ere; hilobiko hormak idazkunez eta grafitiz beteta daude. Hil baino astebete lehenago, Jim Morrison hilerrian egon zen, bisitan, eta hantxe lurperatua izan nahiko lukeela esan zuen. Gaindosiarekin hil zen, 1971eko uztailean, Parisko bere apartamentuan. 

XII. mendeko Abelardo eta Heloisa maitaleen hilobia eta Oscar Wilderen hilobiko eskultura modernoa daude monumentu bisitatuenen artean; han ere ez da lorerik, poemarik eta aldarririk falta. Hilobi horretatik gertu daude Amodeo Modiglianiren eta Jeanne Herbuterne bikotekidearen gorpuzkinak; Herbuternek bere buruaz beste egin zuen, margolaria meningitisekin hil eta egun gutxira. Makina bat kontu bitxi jakin daitezke hilerrian ehortzitakoen bizitzak arakatuz gero. Gainera, bisitariek ere hainbat erritu eta ohitura sortu dituzte euren idoloen inguruan. 

Makina bat dira bisitak jasotzen dituzten guneak, kultur arlo guztietako pertsona ospetsuen arrastoa topa daitekeelako hilerrian: Gertrude Stein, Honore de Balzac, Marcel Proust, Jean de La Fontaine, Jean Baptiste Poquelin (Moliere), Alfred de Musset eta Gerard de Nerval idazleak; Honore Daumier, Jean Ingres, Eugene Delacroix eta Camille Corot margolariak; Frederic Chopin eta Gioachino Rossini musikagileak; Edith Piaf eta Maria Callas abeslariak, Mademoiselle Rachel eta Sarah Bernhardt aktoreak, Adolphe Thiers eta Mauricio Thorez politikariak, Allan Kardec espiritista... 
Bisita birtuala ere bai 

Oso toki ederra eta lasaia da. Baina misteriotsua eta bizia, aldi berean. XIX. eta XX. mendeetako Paris ezagutzeko eta garai bateko pertsonak eta pasadizoak gogora ekartzeko aproposa. Hilerriak konde baten izena du: Louis XIV. erregearen konfesorea zen Pere Lachaise, armadako burua izateaz gainera, eta egungo hilerriko lurrak bereak ziren; bilerak eta festak egiten zituen bertan. Aurretik, XVII. mendean, josulagunek umezurztegia zuten inguru horretan. Nicolas Frochor Parisko prefetak erosi zituen lurrak, 1803an, kanposantua egiteko. Besteak beste Wilde, Moliere, La Fontaine, Abelard eta Heloiseren gorpuzkinak bertara aldatu zituzten, eta poliki-poliki ospea bereganatuz joan zen. Parisera joateko aukerarik ez duenak, bisita birtuala egin dezake: www.pere-lachaise.com. 

Hilerriak bisitatzeko hiri paregabea da Paris. Auteuil, Montmartre eta Montparnasse hilerriak ere baditu, eta 300 km katakunba lur azpian, bost milioi hildakorekin. Montparnassen, esaterako, Charles Baudelaire, Jean Paul Sartre eta Simone de Beauvoir ospetsuen hilobiak daude. 

 Famatuen hilobiak


Londres. Highgate hilerrian pertsonaia ospetsu mordoa dago ehortzita: margolariak, idazleak, fisikariak... Karl Marx ideologoa, George Eliot (Mary Anne Evans) idazlea, William Foyle liburu saltzailea, William Friese Greene asmatzailea, Michael Faraday fisikaria... Highgateko banpiroarengatik ere bada ezaguna hilerria: 1970eko hamarkadan izua zabaldu zuen elezaharrak. 

Erroma. Poeten hilerria. XVIII. mendeko alemaniar eta ingeles ezagun askoren hilobiak daude Erromako Hilerri Protestantean. Hortxe dago John Keats poeta erromantikoa, biriketako gaitzak hila, eta baita haren lagun Joseph Severn idazlea ere. Ingeles literaturako zaleen gustukoena, baina, Percy Bysse Shelleyren hilobia da. «Halako toki atseginean ehortzia izan zaitezkeela pentsatzeak heriotzaz maiteminarazten zaitu», idatzi zuen hilerria bisitatu zuenean. Itsasontzi trabesia batean ito zen, handik gutxira, 30 urteak bete gabe. Besteak beste, Antonio Gramsci filosofo komunista ere hor dago lurperatuta. 
Viena. Musika klasikoaren maitaleek Vienako (Austria) hilerrira jotzen dute: Zentralfriedhof, hildakoen herria. Europako bigarren handiena da, eta ederrenetako bat. Bertan daude Ludwig van Beethoven, Franz Schubert, Johannes Brahms eta Johan Strauss musikarien hezurrak. Baita Arthur Schnitzler, Franz Werfel eta Friedrich Torberg idazleenak ere. Kontzertuak antolatzen dituzte. 
Genova. Italia. Staglieno hilerria munduko hilerri ederrena da batzuentzat. Bertan lur emandako pertsona famatuen artean Giuseppe Mazzini politikaria eta Oscar Wilderen emaztea daude, Constance Lloyd. 
Bartzelona. Herrialde katalanak. Montjuïceko hilerria izen bereko mendiaren hegalean dago, eta oso toki berezia da. Besteak beste Joan Miró artistaren hilobia aurki daiteke han. 
Mosku. 1898an zabaldu zuten Novodevichi kanposantua, eta Anton Chejov idazlea izan zen bertan ehortzitako pertsona famatuetan lehenengotakoa. Moskuko hilerri ezagunena da; XVI. eko monumentu multzoa Gizateriaren Ondare da. 
Glasvenin. Dublindik gertu dago, eta bertan daude lurperatuta Irlandako hainbat pertsona ezagun: Thomas Ashe, Michael Collins, Maud Gonne eta Cathal Brugha iraultzaileak, Daniel O'Connell eta Sean T. O'Kelly politikariak, Brendan Behan idazlea... 

